
Kemahiran membaca merupakan kemahiran asas Bahasa Melayu kepada murid sekolah 

rendah. Peranan guru dalam pengajaran kemahiran membaca menerusi kaedah didik 

hibur perlu dipertingkat bagi menghasilkan pembelajaran yang berkesan dan 

menyeronokkan. Kebanyakan guru bahasa Melayu di Sekolah Jenis Kebangsaan (SJK) 

kurang menguasai kemahiran dan kaedah berkesan bagi pengajaran kemahiran 

membaca. Bagi menangani isu ini, kaedah didik hibur wajar dimanfaatkan dalam 
pengajaran. Berdasarkan fenomena ini, pengkaji mengambil inisiatif meneroka 

kefahaman guru terhadap kaedah didik hibur dalam pengajaran kemahiran membaca 

bahasa Melayu di SJK. Selain itu, kajian ini bertujuan untuk menghuraikan pelaksanaan 

kaedah didik hibur dalam pengajaran kemahiran membaca bahasa Melayu dan 

menganalisis kesesuaian aktiviti kaedah didik hibur dalam pengajaran kemahiran 

membaca bahasa Melayu. Penyelidikan kualitatif dengan reka bentuk kajian kes ini 

dijalankan untuk mengenal pasti kefahaman, pelaksanaan dan kesesuaian kaedah didik 

hibur dalam pengajaran kemahiran membaca bahasa Melayu di SJK. Sampel kajian 

terdiri daripada enam orang guru bahasa Melayu dari Sekolah Jenis Kebangsaan Tamil 

(SJKT) dan Sekolah Jenis Kebangsaan Cina (SJKC). Kajian ini melibatkan persampelan 

bertujuan dan penerokaan kes yang dikaji menggunakan pendekatan kajian satu kes di 

pelbagai lokasi yang dipilih memenuhi ciri-ciri tertentu berdasarkan objektif kajian. Data 
kajian diperoleh melalui kaedah triangulasi iaitu temu bual, pemerhatian PdP, dan 

analisis dokumen berkaitan. Data kajian dianalisis menggunakan perisian ATLAS.ti 

Versi 9.0. Dapatan kajian penerokaan menjelaskan bahawa kesemua guru bahasa 

Melayu mempunyai kefahaman yang umum terhadap didik hibur, kemahiran membaca 

dan matlamat didik hibur dalam kemahiran membaca. Kefahaman didik hibur yang 

dikenal pasti merangkumi konsep VAKT, dan ciri-ciri didik hibur seperti santai, aman, 

bebas, dan wujudnya pembelajaran yang menarik dan bersemangat. Seterusnya analisis 

dapatan kajian menghuraikan pelaksanaan kaedah didik hibur dalam pengajaran 

kemahiran membaca bahasa Melayu adalah bersesuaian dengan kemahiran membaca 

bahasa Melayu. Dapatan kajian menyatakan bahawa guru bahasa Melayu telah 

menggunakan didik hibur dalam PdP kemahiran membaca bahasa Melayu (70.83%) 

terutama dalam induksi set, langkah pengajaran dan penutup PdP. Namun demikian, 

didik hibur kurang dilaksanakan dalam sesi penilaian iaitu 9.72% sahaja. Analisis 

dapatan kajian bagi kesesuaian aktiviti kaedah didik hibur dalam pengajaran kemahiran 

membaca bahasa Melayu menjelaskan bahawa nyanyian (27.65%) dan permainan 
bahasa (27.65%) paling banyak dilaksanakan dalam pengajaran kemahiran membaca 

bahasa Melayu. Demikian juga analisis kesesuaian penggunaan didik hibur dalam 

kemahiran membaca bahasa Melayu mendapati Standard Kandungan (SK) 2.2: 

Membaca dan memahami perkataan, frasa dan ayat daripada pelbagai sumber dengan 

sebutan yang betul, SK 2.3: Membaca kuat pelbagai bahan bacaan dengan lancar, 

sebutan yang jelas dan intonasi yang betul dan SK 2.4: Membaca dan memahami 

maklumat yang tersurat dan tersirat daripada pelbagai bahan untuk memberi respons 

dengan betul didapati paling sesuai menggunakan kaedah didik hibur kemahiran 

membaca bahasa Melayu terutama kemahiran membaca mekanis. Dapatan kajian 

objektif kedua dan objektif ketiga mendapati Teori Skemata dan Model SAVI 

menyokong pengajaran guru dalam kemahiran membaca bahasa Melayu dengan 

membina skema baharu untuk selesaikan skema terdahulu dalam pembelajaran 
menyeronokkan (didik hibur) bagi pengekalan ingatan murid. VAKT yang terkandung 

dalam Model SAVI mewujudkan unsur-unsur yang menimbulkan rangsangan 

pembelajaran. Penemuan kajian menghasilkan kesimpulan bahawa pembelajaran 

berkesan berlaku apabila murid seronok yang seterusnya membawa kepada 

perkembangan kognitif murid. Perumusan implikasi kajian ini menekankan usaha ke 

arah meningkatkan kefahaman guru tentang konsep, ciri dan jenis didik hibur yang 

sesuai. Kajian ini memberi sumbangan dalam menyediakan maklumat empirikal yang 

terperinci tentang kesediaan guru bahasa Melayu untuk membuat penambaikan 

pelaksanaan kaedah didik hibur dalam pengajaran kemahiran membaca bahasa Melayu 

yang berkesan. 

Reading skill is the basic skill in Malay language for pupils in primary schools the 

process learning. The role of the teacher in teaching reading skill through fun learning 

method has to be upgraded in order to create effective and fun learning. Most of Malay 

language teachers in vernacular schools lack the skill in effective approach to teach 

reading skill. Fun learning methodology should be made useful to overcome this isuue. 

Based on this phenomena, researchers have taken the initiative to explore teachers 
understanding of fun learning approach in the teaching of in Bahasa Melayu reading skill 

in vernacular schools. Other than that, this research aims to elaborate the implementation 

of fun learning method in teaching reading skill in Bahasa Melayu. This qualitative 

researches using case studies is carried out to identify the understanding, implementation 

and suitability of fun learning method in teaching of reading skill in Bahasa Melayu in 

vernacular schools. Case studies are six Malay language teachers from Tamil vernacular 

schools (SJKT) and Chinese vernacular schools (SJKC). The objective of this sampling 

involving research is to explore case studied using one case study approach in multiple 

selected location which fulfil the required characteristics based on the objective. 

Research data is obtained through triangulation method which is interview, classroom 

observation and analysis of related document. Research data is analysed using ATLAS 

ti version 9.0 application. The research finding reveals that all Malay language teachers 
have general knowledge about fun learning, reading skills and the implementation of fun 

learning in reading skills. The fun learning knowledge that were pointed out includes 

VAKT concept, fun learning characteristics such as relaxing, peaceful, freedom, and  

learning environment that are interesting and enthusiastic. The analysis of research 

finding elaborates that the implementation of fun learning method in Malay language 

reading skill is suitable in teaching Bahasa Melayu reading skill. Research findings show 

that Malay language teachers use fun learning in Malay language reading skill (70.83%) 

especially in induction set, teaching steps and closure. However, fun learning is less 

implemented during assessment (9.72%) only. Findings analysed for the suitability of 

fun learning activities in teaching Bahasa Melayu reading skill shows that singing 

(27.65%) and language game (27.65%) are mostly carried out in Malay language reading 

skill lessons. At the same time, analysis of the suitability of fun learning in Bahasa 

Melayu reading skill results in Content Standards (SK ) 2.2  SK 2.3 and SK 2.4 are the 

most suitable for fun learning in Bahasa Melayu reading skill especially when using 

mechanist reading skills. Research analysis also finds that Skemata Theory and SAVI 
Model support teachers teaching in Malay language reading skill by instilling new 

schemata to complete previous schemata in fun learning  towards pupils’ memory 

retentions. VAKT in the SAVI model creates elements that stimulates learning. The 

research outcome concludes that effective learning is achieved when pupils are enjoying 

the learning processes that ultimately lead to pupils cognitive development. Implication 

of this research emphasizes the effort towards increasing teachers' understanding on 

concept, characteristic and suitable types in fun learning. This reasearch contributes in 

providing detailed empirical information on the readiness of Malay language teachers  in 

improving the implementation of fun learning for effective Bahasa Melayu reading skill 

lesson. 

 

 
Keywords :  reading skills, fun learning method, teaching and learning 

BAB 1 

1 PENDAHULUAN 

1.1 Pengenalan 

Penambahbaikan terhadap sistem pendidikan sentiasa menjadi agenda utama 

Kementerian Pendidikan Malaysia (KPM). Perkara ini berlaku bagi merealisasikan 
matlamat KPM untuk mewujudkan transformasi pendidikan bertaraf dunia dengan  

membuat perubahan dalam sistem pendidikan di Malaysia agar setanding dengan 

pendidikan di negara-negara maju. Penambahbaikan itu melibatkan peranan guru 

sebagai pemimpin pendidikan di Malaysia. Mereka perlu meningkatkan kecekapan diri, 

memahami setiap kurikulum yang telah dibentuk dan mempraktikkan kurikulum 

tersebut. Pelan Pembangunan Pendidikan Malaysia 2013–2025 (PPPM) juga 

menyatakan tentang enam aspirasi murid yang perlu diterapkan kepada semua murid 

mencakupi ilmu pengetahuan, cara berfikir dalam kepimpinan, berkemahiran 

dwibahasa, beretika dan kerohanian serta mempunyai semangat cintakan negara. Konsep 

pembentukan karakter ini telah menjadi agenda utama pendidikan bagi  melahirkan 

murid yang berinovasi dan kreatif.  

Kurikulum Standard Sekolah Rendah (KSSR) Bahasa Melayu (2011) bertujuan  

melahirkan murid yang berketrampilan dalam berbahasa dan boleh berkomunikasi untuk 

memenuhi keperluan diri, ilmu pengetahuan, kemahiran, maklumat, nilai serta hubungan 

dalam masyarakat sejagat. Perkara ini bukan hanya diukur dengan peperiksaan sahaja, 
malahan juga penting bagi murid-murid belajar dengan gembira. Thomson (2012), 

menyatakan bahawa proses pengajaran dan pembelajaran bagi mata pelajaran Bahasa 

Melayu sekolah rendah perlu menggalakkan penggunaan pelbagai kaedah dan teknik 

mengajar. Oleh hal yang demikian, guru perlu memilih kaedah pengajaran dan 

pembelajaran yang sesuai dengan kebolehan murid. Pengolahan teknik dan penggunaan 

bahan bantu mengajar, serta teknologi yang dapat merangsang murid berkomunikasi dan 

berinteraksi serta berfikir secara kritis, kreatif dan inovatif mewujudkan keberkesanan 

dalam pengajaran dan pembelajaran. Perkara tersebut disokong oleh Larasati (2018), 

yang menyatakan strategi pengajaran dan pembelajaran dalam mata pelajaran Bahasa 

Melayu perlu berpusatkan murid. Perkara ini membolehkan murid-murid berinteraksi 

dan menguasai kemahiran belajar melalui pengalaman sendiri. Maka, bagi konteks 

kajian ini pengkaji menekankan penggunaan kaedah didik hibur dalam pengajaran 

kemahiran membaca.  

Selain itu, iklim pembelajaran yang bercirikan sekolah berilmu dan suasana 

menyeronokkan  perlu diwujudkan. Kajian yang dilaksanakan mencakupi hasrat KPM 

iaitu “Kefahaman, pelaksanaan dan kesesuaian kaedah didik hibur dalam pengajaran 
kemahiran membaca Bahasa Melayu di Sekolah Jenis Kebangsaan. Perubahan dan 

inovasi dalam pendidikan menuntut guru-guru “memperbaharui” diri mereka secara 

berterusan supaya mereka tetapi efektif dan memberi impaki terhadap pembelajaran 

murid. Bab ini akan membincangkan penelitian yang mendalam mengenai latar belakang 

kajian, pernyataan masalah, objektif dan persoalan kajian yang ingin diselidiki dan 

diketahui berkaitan kajian ini. Pernyataan masalah akan mengupas faktor-faktor 

penyebab yang mendorong kajian ini dilaksanakan hasil daripada isu-isu yang timbul 

berkaitan tajuk penyelidikan tersebut. Seterusnya, bab ini juga membincangkan 

kepentingan menjalankan kajian berkaitan penggunaan kaedah didik hibur daripada 

aspek teori dan praktikal. Batasan kajian juga dirincikan kepada perkara-perkara yang 

menjadi ruang dan batas penyelidikan. Di samping itu, bab ini juga membincangkan 
secara terperinci tentang definisi operasional secara teliti berkaitan setiap pembolehubah 

yang terlibat.  

1.2 Latar Belakang Kajian 

Pendidikan merupakan wadah terpenting dalam menyatupadukan masyarakat yang 

berbilang kaum di negara Malaysia. Oleh yang demikian, bahasa Melayu telah diangkat 

martabatnya menjadi bahasa pengantar dalam sistem pendidikan negara (Awang 

Sariyan, 2016). Pada awalnya, Penyata Razak 1956 dan Ordinan Pelajaran 1957 telah 

memperakui dan mengiktirafkan kedudukan bahasa Melayu sebagai bahasa pengantar, 
seterusnya diperteguh oleh Laporan Rahman Talib pada 1960 dan Akta Pelajaran 1961. 

Kurikulum Bahasa Melayu digubal bertujuan untuk memenuhi hasrat Falsafah 

Pendidikan Kebangsaan bagi melahirkan insan yang seimbang dan harmonis dari segi 

intelek, emosi, rohani, dan jasmani.  

Seterusnya, kedudukan bahasa Melayu dalam Akta Pendidikan 1996 adalah di bawah 

Bahagian Sistem Pendidikan Kebangsaan (SPK). Akta Pendidikan 1996 (Lembaga 

Penyelidikan Undang-Undang 1998a) memperakui bahawa kemajuan negara perlu 

dicapai melalui satu SPK iaitu bahasa Melayu sebagai bahasa pengantar utama. 

Berdasarkan Akta Pendidikan 1996 (Seksyen 15 dan 16)  memperuntukkan bahawa 

bahasa kebangsaan iaitu bahasa Melayu adalah bahasa pengantar utama bagi semua 

institusi pendidikan kecuali di SJKC dan SJKT atau mana-mana institusi yang diberi 

pengecualian oleh Menteri Pendidikan. (Lembaga Penyelidikan Undang-undang 1998a). 

Sukatan Pelajaran Bahasa Melayu Sekolah Rendah (2003) memberikan tumpuan kepada 

kemahiran bahasa, iaitu kemahiran mendengar dan bertutur, kemahiran membaca, dan 

kemahiran menulis. Organisasi kandungan merangkumi kemahiran bahasa, hasil 

pembelajaran, sistem bahasa, dan pengisian kurikulum. Matlamat Kurikulum Bahasa 

Melayu Sekolah Rendah adalah untuk melengkapkan murid dengan keterampilan 

berbahasa dan berkomunikasi untuk memenuhi keperluan diri, memperoleh ilmu, 

perhubungan sosial, dan urusan harian.  

Kerangka KSSR (2011) dibina berasaskan enam tunjang, iaitu komunikasi, kerohanian, 

sikap dan nilai, kemanusiaan, keterampilan diri, perkembangan fizikal dan estetika, serta 

sains dan teknologi. Kerangka ini memberi penekanan kepada pengukuhan literasi dan 

aplikasi kemahiran bahasa bagi Tahap 2 (tahun 4 hingga tahun 6) mata pelajaran Bahasa 
Melayu supaya murid lebih berketerampilan berbahasa dalam bentuk lisan dan bertulis. 

Melalui penguasaan kemahiran mendengar dan bertutur, murid dapat berkomunikasi 

dalam pelbagai situasi dengan lebih berkesan manakala melalui kemahiran membaca, 

murid dapat meningkatkan kosa kata, memperoleh dan memproses maklumat serta dapat 

memupuk minat membaca melalui pelbagai teknik kemahiran bahasa yang santai dan 

menyeronokkan. Penekanan aktiviti PdP dan penggunaan pelbagai bahan yang menarik 

secara didik hibur bagi semua kemahiran dan aspek ini dapat membantu murid 

menguasai dan menghayati pembelajaran bahasa dengan lebih berkesan. 

1.2.1 Kemahiran Membaca 

Membaca merupakan kegiatan berbahasa yang penting dalam usaha membentuk 

pengaliran ilmu daripada bahan yang dibaca. Melalui pembacaan, kita dapat menimba 

ilmu pengetahuan tanpa sempadan. Lantaran itu, kemahiran ini perlu dikuasai oleh guru 

mencakupi pengetahuan dan cara penyampaiannya untuk digunakan  dalam pengajaran. 

Membaca dapat membantu memperluas pemikiran dan menjana idea pembaca untuk 

berkarya. Menurut Abdul Rasid (2011), kemahiran membaca merujuk kepada keupayaan 

individu untuk mengecam simbol-simbol visual yang dilihat menghubungkan antara 

bentuk huruf dengan bunyi serta keupayaan menghubungkan antara bentuk huruf dengan 

bunyi serta berupaya memahami maksud perkataan yang dibaca.  

Dokumen Standard Kurikulum dan Pentaksiran (DSKP) 2014, KSSR Bahasa Melayu 

Sekolah Jenis Kebangsaan menyatakan bagi memenuhi konsep bersepadu Falsafah 

Pendidikan Kebangsaan, strategi PdP Bahasa Melayu perlu menggunakan pelbagai 

prinsip, teknik dan pendekatan. Strategi PdP tersebut merangkumi konsep 5P iaitu 

penggabungjalinan, penyerapan, pengayaan, pemulihan dan penilaian. Kemahiran 
bahasa merupakan teras kepada Standard Kurikulum Bahasa Melayu yang merangkumi 

kemahiran mendengar dan bertutur, kemahiran membaca, kemahiran menulis, aspek seni 

bahasa dan aspek tatabahasa. Dalam konteks kajian, pengkaji memberi fokus kepada 

kemahiran membaca. Berdasarkan DSKP KSSR Bahasa Melayu SJK (2014) 

menyatakan objektif umum kemahiran membaca adalah membaca dengan sebutan dan 

intonasi yang betul, memahami, dan menaakul maklumat tersurat dan tersirat serta 

membaca pelbagai bahan bacaan bagi memperkaya kosa kata dan maklumat untuk 

memupuk minat membaca. Objektif kemahiran membaca yang perlu dalam pengajaran 

guru seperti berikut: 

Objektif Standard Kandungan dan Standard Pembelajaran Kemahiran Membaca 

Objektif kemahiran membaca bertujuan  memastikan murid mengetahui dan berkeupayaan: 

i. Membaca dan memahami ayat yang mengandungi perkataan berimbuhan pinjaman 

daripada pelbagai sumber dengan sebutan yang betul. 

ii. Membaca kuat pelbagai jenis ayat serta ayat tunggal dan ayat majmuk berbilang subjek dan 

predikat daripada sesuatu bahan bacaan dengan lancar, sebutan yang jelas, intonasi yang 

betul, berjeda dan mengikut tanda baca. 

iii. Membaca dan memahami maklumat daripada bahan bukan naratif untuk membuat ulasan 

dengan betul. 

iv Membaca dan memahami maklumat yang tersurat dan tersirat dengan tepat daripada 

pelbagai bahan untuk membuat sesuatu keputusan dengan betul. 

v. Membaca, memahami, mengkategori maklumat daripada pelbagai bahan dan 

memindahkan maklumat dalam bentuk grafik. 

vi. Membaca, memahami dan menaakul maklumat dalam bahan grafik dan bahan prosa untuk 

membanding beza maklumat dan memindahkan maklumat 

vii Membaca pelbagai bahan bacaan sastera untuk meningkatkan daya berfikir secara kritis 

dan untuk membuat pertimbangan. 

Rajah 1.1 : Objektif Standard Kandungan dan Standard Pembelajaran Kemahiran 

Membaca 

(Sumber : Standard Kurikulum dan Pentaksiran Bahasa Malaysia Sekolah Rendah SJK 

Tahun 5) 

Pengkaji telah meletakkan kemahiran membaca mekanis sebagai fokus kajian. Maka 

objektif Standard Kandungan (SK) dan Standard Pembelajaran (SP) Kemahiran 

Membaca i, ii, dan iii menjadi fokus utama yang digunakan bagi pengajaran kemahiran 

membaca mekanis di dalam kelas. Guru bahasa Melayu memberi penekanan kepada 
kemahiran membaca dan memahami ayat yang mengandungi perkataan berimbuhan 

pinjaman daripada pelbagai sumber dengan sebutan yang betul. Penumpuan juga adalah 

kemahiran membaca kuat pelbagai jenis ayat serta ayat tunggal dan ayat majmuk 

berbilang subjek dan predikat daripada sesuatu bahan bacaan dengan lancar, sebutan 

yang jelas, intonasi yang betul, berjeda dan mengikut tanda baca serta membaca dan 

memahami maklumat daripada bahan bukan naratif untuk membuat ulasan dengan betul. 

DSKP (2018), pula menyatakan kurikulum Bahasa Melayu sekolah rendah digubal untuk 

membolehkan murid berketerampilan dalam berbahasa dan boleh berkomunikasi untuk 

memenuhi keperluan diri, memperoleh ilmu pengetahuan, kemahiran, maklumat, nilai 

dan idea serta hubungan sosial dalam kehidupan harian.  

1.2.2 Bacaan Mekanis 

Membaca mekanis atau dikenali juga bacaan bersuara menghuraikan berkaitan 

menyuarakan tulisan dengan sebutan yang jelas dan terang, dengan intonasi dan irama 

mengikut gaya membaca yang betul dengan menggerakan alat-alat pertuturan. Menurut 

Langenburg (2000), dalam pengajaran bahasa, kemahiran membaca mekanis yang 

digunakan lebih tertumpu kepada usaha menganalisis pengucapan berbanding 

kefahaman. Bacaan bersuara ini merupakan satu aktiviti membaca yang disuarakan 

dengan jelas untuk menangkap dan memahamkan informasi, fikiran dan perasaan 

seseorang pengarang.  Membaca mekanis merupakan satu ketrampilan yang serba rumit 

dan kompleks yang menuntut pengertian terhadap aksara di atas halaman kertas dan 
memproduksi suara yang tepat dan bermakna. Stefanko (2011), menyatakan bacaan 

bersuara ialah bacaan mekanis yang menyuarakan tulisan dengan sebutan yang jelas dan 

terang, serta intonasi dan irama mengikut gaya membaca yang betul dengan 

menggerakkan alat-alat pertuturan. Menurut Ginsberg (2019), bacaan mekanis ini adalah 

satu ketrampilan yang kompleks dan rumit yang menuntut pengertian terhadap aksara di 

atas halaman kertas dan menghasilkan suara yang tepat dan bermakna. Dalam 

pengajaran dan pembelajaran bahasa, membaca mekanis yang digunakan lebih tertumpu 

kepada usaha menganalisis pengucapan (pronunciation) daripada kefahaman. Membaca 

mekanis adalah satu kemahiran yang mampu memenuhi pelbagai ragam tujuan serta 

mengembangkan sejumlah ketrampilan serta minat. Sehubungan itu, pengkaji 

menyelidiki pelaksanaan kemahiran membaca mekanis dalam kalangan murid bukan 

Melayu dengan pengajaran membaca menggunakan kaedah didik hibur. Maka, dalam 
konteks kajian ini, kemahiran membaca mekanis ini perlu difahami, diteliti dan dikuasai 

oleh guru-guru dari aspek kandungan dan kemahiran untuk digunakan dalam pengajaran 

membaca. 

1.2.3 Kaedah Mengajar Kemahiran Membaca Mekanis 

Kemahiran membaca melibatkan beberapa domain seperti mengecam bentuk huruf, 

menyebut bunyi huruf, menyebut suku kata, membaca perkataan yang bermakna dan 

seterusnya membaca ayat. Terdapat beberapa kaedah yang digunakan untuk mengajar 
kemahiran membaca mekanis. Antaranya adalah kaedah abjad/ huruf, kaedah pandang 

dan sebut, kaedah seluruh perkataan, kaedah fonik ( bunyi), gabungan bunyi kata, kaedah 

VAK dan kaedah VAKT. Kaedah Abjad/ Huruf Kaedah ini merupakan kaedah 

mengajar mengeja dan membaca perkataan. Kanak-kanak akan diajar mengenal nama-

nama huruf dari a hingga z terlebih dahulu dan diikuti dengan mengenali huruf-huruf 

vokal a, e, i, o dan u, huruf-huruf konsonan, dan diftong ai, au dan oi. Bunyi-bunyi huruf 

diperkenalkan dan seterusnya huruf-huruf ini digabungkan bagi membentuk suku kata 

dan seterusnya perkataan. Raminah Haji Sabran dan Rahim Syam (1985) menyatakan, 

kedua-dua bentuk huruf kecil dan huruf besar didedahkan serentak.  Kaedah ini juga 

membolehkan kanak-kanak mengeja perkataan-perkataan baru yang belum 

dipelajarinya. Kaedah Pandang dan Sebut/ Kaedah Seluruh Perkataan pula 

menekankan pengajaran membaca berdasarkan perkataan-perkataan yang biasa diguna 
seharian yang membentuk kebanyakan pertuturan kita seperti saya, batu, lari, main, 

emak, bapa dan sebagainya. 

Pengajaran kemahiran membaca mekanis menggunakan Kaedah Fonik/ Bunyi 

menekankan kepada hubungan bunyi-bunyi dengan huruf-hurufnya.Kaedah fonik, 
antara kaedah mengajar bacaan yang digemari oleh guru. Menurut kaedah fonik, bunyi 

huruf yang diperkenalkan terlebih dahulu dan diikuti dengan membunyikan suku kata 

dan seterusnya membunyikan perkataan. Kaedah Gabungan Bunyi-Kata  yang 

memberi penekanan daripada nama huruf dan bunyi kepada perkataan. Menurut Ishak 

Harun (2007), guru-guru hendaklah mengajar hubungan antara nama, bunyi, dan bentuk 

huruf  dengan pengetahuan bahawa sesetengah huruf adalah vokal dan sangat diperlukan 

dalam setiap perkataan. Kemudian diajar huruf dan bunyi vokal pula. Seterusnya 

Kaedah VAK menggabungkan deria penglihatan dan pendengaran dengan tulisan 

(kinestetik atau pergerakan). Kaedah ini menggunakan prosedur pengajaran seperti 

memerhati perkataan, menyebut perkataan, menulis perkataan dan banding hasil tulisan 
dengan perkataan asal. Kaedah Membaca Pelbagai Deria (VAKT) berpegang kepada 

prinsip “rangsangan” dalam pembelajaran. VAKT bermaksud Visual (penglihatan), 

Audio (pendengaran), Kinestetik (pergerakan), dan Taktil (sentuhan). 

Rumusnya, semua guru adalah bertanggungjawab untuk mengesan kelemahan bacaan 
pelajarnya, mengenal pasti punca masalah, dan cuba membantu mereka membina 

kemahiran membaca seawal mungkin supaya masalah ini dapat dipulihkan sebelum 

menjadi lebih teruk. Kaedah-kaedah pengajaran kemahiran membaca mekanis ini masih 

digunakan oleh guru-guru bergantung kepada permasalahan membaca  dan penguasaan 

murid. Namun demikian dalam konteks kajian ini, pengkaji memilih kaedah didik hibur 

yang terkandung elemen VAKT dalam proses pengajaran kemahiran membaca mekanis. 

Pada abad 21 ini, profesion keguruan terdedah kepada pelbagai cabaran baharu. Para 

pendidik berperanan menyediakan generasi yang berilmu, berfikiran kreatif dan kritis, 

memahami dan bertindak menangani perubahan pendidikan yang penuh persaingan dan 

pendidikan bersifat futuristik. Pembangunan profesionalisme guru melalui kaedah 

pengajaran yang berkualiti menjadi landasan kepada pemilihan kajian iaitu kefahaman, 
pelaksanaan dan kesesuaian kaedah didik hibur dalam pengajaran kemahiran membaca 

bahasa Melayu di SJK. Perubahan sistem pendidikan yang berlaku adalah tepat pada 

masanya seiring dengan evolusi dan kemajuan dalam pendidikan itu sendiri.  

1.2.4 Prestasi Kemahiran Membaca di SJK 

Menurut Fadzilah dan Norazlina (2015), tahap penguasaan kemahiran dalam bahasa 

Melayu boleh didefinisikan sebagai tahap kecekapan berbahasa Melayu. Terdapat empat 

kemahiran penting yang perlu dikuasai, iaitu kemahiran mendengar, bertutur, membaca 

dan menulis dalam aspek kecekapan berbahasa Melayu. Keempat-empat kemahiran ini 
mempunyai hubungan dan perkaitan bagi setiap kemahiran tersebut. Oleh itu, semua 

kemahiran ini perlu dikuasai untuk mencapai tahap kesempurnaan dalam kecekapan 

berbahasa Melayu.  

Namun demikian, masih terdapat murid-murid di SJKC dan SJKT yang lemah dalam 
kemahiran membaca. Kajian oleh Chew Fong Peng (2016) menunjukkan bahawa murid-

murid  Cina di sekolah yang dikaji mengalami masalah sebutan dalam beberapa fonem 

Bahasa Melayu kerana kurangnya membaca kerana minat yang berkurangan. Kajian juga 

mendapati peranan guru, ibu bapa dan faktor sikap murid terhadap aktiviti membaca 

menjadikan mereka lemah. Menguasai bahasa Melayu dengan baik amatlah penting 

untuk menambahkan ilmu, kompetensi dan kemahiran bagi seseorang murid. Pada hari 

ini kita dapat melihat situasi sebenar kedudukan bahasa Melayu dalam kalangan murid 

bukan penutur jati bahasa Melayu. Murid bukan berbangsa Melayu di SJKC ialah murid 

yang mempelajari dan menjadikan bahasa Melayu sebagai bahasa kedua, selain bahasa 

ibunda mereka. Murid ini dikategorikan sebagai murid kaum Cina dan mendapat 

pendidikan di SJKC. Mereka turut diklasifikasikan sebagai murid bukan berbangsa 

Melayu dan mempunyai keluarga daripada keturunan Cina (Mahzan, 2016) serta bukan 

penutur asli bahasa Melayu (Chew, 2016).  

Seterusnya, bagi murid yang bukan kaum Melayu, kemahiran dalam bahasa Melayu 

amat berbeza dengan kemahiran dalam bahasa ibunda mereka. Hal ini menjelaskan 

bahawa murid bukan Melayu memperoleh satu kemahiran tambahan apabila 

mempelajari kemahiran dalam bahasa Melayu. Seterusnya, dalam konteks di SJK, 

kaedah didik hibur ini telah dilaksanakan dalam pengajaran dan pembelajaran bahasa 

Melayu. Kajian terhadap empat orang murid di sebuah SJK di Sarawak menunjukkan 

kaedah didik hibur melalui permainan interaktif dapat menarik minat yang tinggi dalam 
kalangan murid terhadap pembelajaran bahasa Melayu. Murid didapati lebih bermotivasi 

dan lebih fokus dalam pembelajaran mereka. 

1.2.5 Kaedah Didik Hibur 

Perkara 6.4.2 DSKP KSSR Bahasa Melayu Tahun 5 SJK (2017), menyatakan  bahawa 

kaedah didik hibur merupakan persekitaran pembelajaran bermakna dan menyeronokkan 

secara terancang. Kaedah didik hibur dimasukkan dalam DSKP KSSR Bahasa Melayu 

sebagai satu transformasi kurikulum. Seterusnya, didik hibur juga sinonim dengan unsur 

humor. Situasi ini merujuk kepada kualiti atau jenaka sesuatu keadaan atau 
kecenderungan bagi menjadikan sesuatu situasi itu menghiburkan. Mazlan Ismail (2016) 

menjelaskan bahawa humor ialah perbuatan spontan atau perkataan yang lucu dan 

menggelikan hati, membangkitkan ketawa, perbuatan atau kata-kata untuk membuatkan 

orang lain ketawa serta mampu mengurangkan tekanan. Menyedari tentang kepentingan 

menguasai kemahiran dalam bahasa Melayu, kaedah didik hibur telah diberikan 

penekanan khas terutama dalam pembinaan KSSR (2010) seperti yang dijelaskan dalam 

Buku Penerangan KSSR Semakan (2017).  

Penggunaan kaedah didik hibur dalam pengajaran telah mengalami pemurnian yang 

merangkumi empat komponen asas kaedah didik hibur dalam pengajaran dan 

pembelajaran Bahasa Melayu iaitu nyanyian, lakonan, penceritaan dan permainan. 

Pelaksanaan kaedah didik hibur mestilah memenuhi beberapa ciri pembelajaran di dalam 

atau di luar bilik darjah iaitu bersifat menyeronokkan, mengandungi unsur estetik, 

permainan muzik, lakonan, serta unsur kelakar dan kecindan. Pelaksanaannya hendaklah 

berpusatkan murid iaitu melibatkan murid dalam aktiviti berbahasa. Suasana 

pembelajaran yang menyeronokkan dan santai mengurangkan tahap kebimbangkan 
murid, justeru membuatkan mereka bersemangat untuk belajar. Guru-guru bahasa 

Melayu sepatutnya telah mengamalkan kaedah didik hibur dalam pengajaran Bahasa 

Melayu seperti kemahiran membaca. Pencapaian murid dalam kemahiran membaca juga 

dijangka meningkat berikutan pelaksanaan kaedah tersebut. Melalui kegiatan didik 

hibur, keberkesanan pembelajaran berlaku  apabila guru dapat menarik minat murid 

untuk terus mengikuti pelajaran Ilangko, (2014). 

Apakah yang dikatakan Didik Hibur 

• Didik Hibur bermaksud mendidik sambil menghibur. 

• Bersifat santai dan menyeronokkan di bawah keadaan terkawal. 

• Memberi peluang kepada murid-murid untuk belajar dalam keadaan yang menyeronokkan. 

• Menggunakan pelbagai jenis aktiviti yang menarik dan bermakna seperti penyelesaian 

masalah, kerja projek, berlakon, simulasi, gerakan badan, menyanyi.  

• Tiada unsur menang, kalah, ganjaran atau dendam semasa PdP. 

• Aktiviti berkumpulan atau berpasangan untuk mewujudkan semangat kerja berpasukan, 

kerjasama dan toleransi. 

• Murid bebas bersuara, mengeluarkan pendapat dan idea. 

 

Apakah faedahnya? Bagaimanakah melaksanakannya? 

 

• Mengurangkan tahap kebimbangan 

dan ketakutan murid kepada guru, 

justeru murid sentiasa berada dalam 

keadaan pembelajaran yang positif 

dan tertunggu-tunggu untuk sesi 

pembelajaran yang berikutnya. 

• Memberi peluang kepada kanak-

kanak mengembangkan potensi 

intelek, jasmani, emosi dan sosial. 

 

• Memilih aktiviti yang sesuai untuk 

mencapai objektif pembelajaran. 

• Menerangkan tujuan aktiviti. 

• Merujuk cara atau kaedah 

menjalankan aktiviti. 

• Membimbing dan mengawasi murid 

semasa aktiviti. 

• Membuat rumusan selepas aktiviti 

 

Contoh Aktiviti 

 

Nyanyian Teka-teki Bercerita 

Lakonan Berpantun 
Meneka benda dalam beg 

 

Permainan  
Mencantum gambar 

 

Permainan silang kata 

 

Mencari benda tersembunyi dalam gambar 

 

 

 

 
 

 

 

Rajah 1.2 : Kaedah Didik Hibur 

(Sumber : Buku Penerangan KSSR Semakan 2017 Bab 5, ms 45) 

 

 

1.2.6 Ciri-ciri Didik Hibur 

Ciri-ciri yang diberi penekanan dalam kaedah didik hibur adalah pengajaran dan 

pembelajaran yang seronok, ceria, santai yang bertujuan untuk memberi keyakinan 

tinggi, motivasi dan kesediaan belajar murid melalui pengalaman lampau dan 

pengalaman sedia ada. Guru perlu mendorong murid terlibat secara langsung 

membolehkan mereka berkomunikasi secara  lisan, dan bahasa badan. Murid juga dapat 

menghayati, memahami dan berlaku perubahan tingkah laku hasil daripada 

pembelajaran. Murid dapat berkolaborasi dalam bilik darjah secara kumpulan. Murid 

bersikap toleran, sedia menerima dan memainkan peranan yang diberi. Ciri-ciri didik 
hibur yang diperlukan bagi mewujudkan suasana pembelajaran yang menyeronokkan 

adalah seperti huraian dalam rajah berikut. 

Rajah 1.3 : Ciri-ciri Didik Hibur 

(Sumber : Mazlan Ismail 2016) 

 

 

1.3 Pernyataan Masalah 

Perdebatan isu berkaitan kemahiran membaca masih diperkatakan sehingga ke hari ini. 

Hal ini demikian kerana penguasaan kemahiran membaca adalah kunci asas untuk 

memperolehi ilmu pengetahuan yang lain yang menjadi keperluan utama dalam  

pembangunan sesebuah negara. Transformasi sistem pendidikan yang beralih daripada 

KBSR kepada KSSR juga membawa impak dalam pengajaran guru. Anjakan 6 PPPM 

2013-2025 menyatakan setiap sekolah perlu menyediakan pendidikan berkualiti kepada 

murid-murid. Dalam konteks melaksanakan pengajaran kemahiran membaca di dalam 

bilik darjah, tahap pengetahuan dan kemahiran guru dalam pengajaran Bahasa Melayu 

akan mempengaruhi tahap penguasaan murid. Noraini (2015) dan Nurhijrah et.al (2017) 

menyatakan bahawa keberkesanan pengajaran seseorang guru itu dapat ditentukan oleh 

tahap pengetahuan guru tersebut tentang bahasa dan budaya murid. Pengajaran guru 

yang tidak kompeten dalam pengajaran kemahiran membaca akan mengakibatkan guru 
tidak dapat meningkatkan penguasaan membaca murid yang sebenar. Masih terdapat 

guru-guru bahasa Melayu di SJKT dan SJKC yang belum menguasai kaedah pengajaran 

kemahiran membaca dalam merancang dan melaksanakan pengajaran.  Berdasarkan 

hasil kajian Abdul Rasid Jamian (2011) mendapati terdapat guru bahasa Melayu yang 

menghadapi masalah untuk menyampaikan isi pelajaran di SJKC. Perkara ini berlaku 

kerana guru-guru masih mengamalkan kaedah pengajaran konvensional. Menurut 

Turkmen dan Aydin (2016), menyatakan guru yang kurang berbakat mengajar dan masih 

menggunakan kaedah konvensional menyebabkan kesulitan untuk mengajar. Kaedah 

pengajaran dan pembelajaran guru bahasa Melayu perlu berupaya menarik konsentrasi 

murid untuk mengikuti pelajaran. Pengajaran guru yang membosankan penyebab murid 

sukar memahami sesuatu konsep. Punca murid hilang fokus dan bosan ketika mengikuti 

pembelajaran disebabkan cara guru memberi penjelasan. Oleh itu, pengkaji terpanggil 

untuk melaksanakan kajian berkaitan kaedah didik hibur dalam pengajaran guru.  

SJKC dan SJKT menggunakan bahasa ibunda masing-masing sebagai bahasa pengantar 

kecuali mata pelajaran Bahasa Melayu dan Bahasa Inggeris. Kebanyakan murid juga 

menggunakan bahasa ibunda ketika berada di rumah. Hal ini menyebabkan pendedahan 

mereka terhadap bahasa Melayu amat kurang, justeru memberikan kesan terhadap 

pembelajaran bahasa Melayu sepert kemahiran membaca. Masalah ini akan bertambah 

rumit jika guru bahasa Melayu bukan opsyen atau mereka tidak memiliki kemahiran 
yang sesuai untuk mengajar kemahiran membaca. Kekurangan tersebut menyebabkan 

mereka tidak dapat melaksanakan pengajaran pembelajaran kemahiran membaca 

menggunakan kaedah didik hibur yang sesuai dan berkesan, Guru perlu menguasai jenis-

jenis didik hibur yang bersesuaian dengan Standard Kandungan dan Standard 

Pembelajaran dalam DSKP Bahasa Melayu. Menurut Abdul Rasid dan Zulkafli (2008), 

murid tidak berminat kemahiran membaca kerana tidak menguasainya. Brashears (2008) 

berpendapat usaha untuk membangkitkan pencapaian murid ialah penglibatan mereka. 

Kedua-dua pandangan tersebut ada kaitan dengan peranan guru. Oleh hal yang demikian, 

kajian perlu dijalankan untuk memastikan kompetensi dan kesediaan guru melaksanakan 

kaedah didik hibur dalam kemahiran membaca dan masalah yang dihadapi oleh mereka.  

Kajian mengenai tahap pengetahuan dan sikap guru-guru Bahasa Melayu terhadap 

pendekatan didik hibur telah dilaksanakan oleh Ji Seng, et al. (2018) mendapati guru-

guru di daerah Hulu Langat mempunyai pengetahuan yang tinggi dalam kaedah didik 

hibur. Bagaimanapun, mereka menunjukkan sikap yang sederhana dalam pelaksanaan 

kaedah didik hibur tersebut. Mereka lebih fokus kepada pengajaran tradisional yang 
bersifat orientasi peperiksaan. Berdasarkan kenyataan JNJK (2017), menjelaskan guru 

hendaklah sentiasa cakna dan memberikan tanggungjawab sebagai pemudah cara dalam 

pengajaran. Pengajaran yang berkesan akan mengembangkan potensi murid secara 

menyeluruh dan berterusan. Pentaksiran Kemahiran Saintifik (PKS-SKPM) menerusi 

Standard Kualiti Pendidikan Malaysia (SKPMg2) diwujudkan untuk memastikan 

sekolah mendapat manfaat apabila melaksanakan pengurusan kurikulum. SKPMg2 

Standard 4, (Pembelajaran dan Pemudahcaraan) digunakan dalam penarafan aspek 

pembelajaran guru.  

Berdasarkan rumusan dapatan pencerapan pentadbir 2018, iaitu data pemantauan 

SKPMg2 pada Ogos-November 2018 daerah Kuala Selangor bagi 22 buah sekolah SJKT 

dan 12 buah sekolah SJKC mendapati masih terdapat guru yang tidak mencapai tahap 

baik dan cemerlang. Terdapat 73 (30.04%) orang guru di SJKC dan 110 (39.43%) orang 

guru di SJKT masih kurang menguasai pengetahuan dan kemahiran dalam pengajaran di 

kelas. Seterusnya, hasil pencerapan akademik daerah bagi sekolah fokus literasi 

mendapati, 14 daripada 20 (70%) guru bahasa Melayu di SJK masih memerlukan 

bimbingan pengajaran dan pemudahcaraan. Demikian juga, permasalahan yang dikenal 
pasti ialah terdapat guru bukan opsyen yang mengajar bahasa Melayu. Laporan tahunan 

2015 PPPM 2013-2025 mendapati berdasarkan kajian pelaksanaan Ujian Kecekapan 

Bahasa Melayu (UKBM) terhadap guru bukan opsyen bahasa Melayu menjelaskan 

bahawa 21.4% guru bahasa Melayu yang layak mengajar, manakala 37.8% guru bahasa 

Melayu yang memerlukan latihan tambahan. Namun, 40.9% guru bukan opsyen bahasa  

Melayu tidak layak untuk mengajar Bahasa Melayu kerana tidak memenuhi kriteria yang 

ditetapkan dalam UKBM itu. Kenyataan ini disokong oleh data operasi guru SJK bagi 

daerah kajian yang mana jumlah keseluruhan guru di SJK 538(2017) dan 534 (2018). 

Daripada jumlah tersebut, mendapati 81.3% daripada 166 orang guru mengajar Bahasa 

Melayu adalah guru bukan opsyen bahasa Melayu pada tahun 2017 dan 81.4% daripada 
162 orang guru mengajar Bahasa Melayu adalah guru bukan opsyen bahasa Melayu. 

Data ini menunjukkan bahawa masih terdapat guru bukan opsyen bahasa Melayu 

mengajar mata pelajaran tersebut tanpa kelayakan asas sebagai guru bahasa Melayu. 

Guru-guru tersebut adalah dalam kalangan guru opsyen bahasa Cina dan bahasa Tamil. 

Perkara ini menyebabkan kurang penguasaan bahasa Melayu dalam kalangan guru-guru 

bukan opsyen tersebut. Hasil pemantauan pengajaran guru mendapati terdapat 

sebilangan daripada guru masih menggunakan bahasa ibunda dan bahasa Melayu dan 

pastinya memberi kesan kepada pelaksanaan pengajaran kemahiran membaca.  

Berdasarkan kajian kajian tentang kaedah didik hibur dalam kemahiran membaca oleh 

Zanariah dan Fadzilah (2011), menyatakan masalah utama yang dihadapi oleh guru-guru 

dalam pengajaran kemahiran membaca adalah kurang menguasai dan memahami 

kandungan sukatan pelajaran terkini. Guru-guru juga tidak mahir menggunakan teknik 

dan kaedah mengajar kemahiran membaca yang pelbagai mengikut aras penguasaan 

murid. Kajian  tersebut mendapati masih ramai guru yang mengajar kemahiran membaca 

mengikut kemahiran lama berbanding pendekatan baharu yang dianggap sukar sehingga 
diabaikan oleh mereka. Implikasi daripada kajian tersebut, menjelaskan tentang isu 

penggunaan kaedah didik hibur dalam pengajaran guru. Dapatan kajian menyatakan 

terdapat guru yang belum bersedia dalam melaksanakan pengajaran dan pembelajaran 

serta mengaplikasikan kaedah didik hibur dalam pengajaran kemahiran membaca di bilik 

darjah. 

Laporan Saringan LINUS2.0 2018, BPSH KPM, menyatakan rumusan pencapaian 

Saringan 1 Literasi Bahasa Melayu Tahun 3, 2018 peringkat kebangsaan adalah 95.72% 

(menguasai Konstruk 1 hingga Konstruk 12)  di SJKC, manakala 88.81% menguasai 

(Konstruk 1 hingga Konstruk 12) di SJKT. Berdasarkan data tersebut, masih terdapat 

4.28% di SJKC dan 11.19% di SJKT (tidak menguasai Konstruk 1 dan Konstruk 2). 

Penguasaan kemahiran membaca yang rendah ini disokong kenyataan bahawa kanak-

kanak tidak boleh membaca secara semula jadi. Kajian Abdul Rasid (2001), 

menunjukkan bahawa murid-murid Cina serta ahli keluarga mereka tidak menggunakan 

bahasa Melayu semasa di rumah. Bahasa yang menjadi pilihan murid Cina atau ibu bapa 

mereka sebagai bahasa utama pertuturan semasa di rumah ialah bahasa Cina atau bahasa 

Inggeris. Antara masalah-masalah yang dihadapi oleh murid-murid di SJK dalam 
penguasaan pembelajaran kemahiran membaca mekanis di SJK adalah terdapat murid 

yang masih tidak kenal huruf dan dan tidak boleh menyebut bunyi huruf kerana tiada 

dalam bahasa ibunda mereka. Mereka juga keliru antara e-taling dan e-pepet 

menyebabkan tidak dapat menyebutnya dengan betul. Contohnya terdapat dalam 

kalangan murid India dan Cina yang tidak dapat menyebut perang, rendang, telur dan 

lain-lain dengan betul. Seterusnya, terdapat murid-murid murid-murid SJK yang tidak 

boleh membatang vokal konsonan dan diftong, serta perkataan berimbuhan. Murid-

murid ini juga  tidak boleh membunyikan perkataan dengan betul dan lancar. 

Terdapat sebilangan murid Cina yang tidak gemar memilih bahan bacaan dan buku 

berbahasa Melayu sebagai sumber utama untuk mendapatkan ilmu pengetahuan. 

Menurut kajian Chew (2016), keadaan ini berlaku kerana murid Cina belum dapat 

menguasai bahasa Melayu dengan baik dan masih tidak fasih untuk bertutur dalam 

bahasa Melayu. Dalam persekitaran bilik darjah, murid-murid lebih gemar dan selesa 
bersama-sama  rakan berasaskan persamaan etnik. Penggunaan bahasa ibunda yang sama 

merancakkan proses interaksi. Perkara tersebut membentuk pemisah yang jelas dalam 

penggunaan bahasa Melayu. Justeru, dalam konteks kajian berkaitan aspek didik hibur 

dalam pengajaran kemahiran membaca merupakan satu solusi bagi mengurangkan 

menguasai tahap minimun (MTM) tersebut.   

1.4 Objektif  Kajian 

Secara umumnya, pengkajian didik hibur bertujuan meneroka kefahaman, pelaksanaan 

dan kesesuaian kaedah didik hibur dalam pengajaran kemahiran membaca bahasa 
melayu di Sekolah Jenis Kebangsaan. Secara khusus pula merujuk beberapa objektif 

yang dikemukakan iaitu : 

 

1. Meneroka kefahaman guru terhadap kaedah didik hibur dalam pengajaran 

kemahiran membaca bahasa Melayu Tahap Dua Sekolah Rendah Jenis 

Kebangsaan. 

2. Menghuraikan pelaksanaan penggunaan kaedah didik hibur dalam pengajaran 

kemahiran membaca bahasa Melayu murid Tahap Dua Sekolah Rendah Jenis 

Kebangsaan. 

3. Menganalisis kesesuaian aktiviti dan bahan kaedah didik hibur dalam 

pengajaran kemahiran membaca bahasa Melayu Tahap Dua Sekolah Jenis 
Kebangsaan. 

 

 

1.5 Persoalan Kajian 

Berdasarkan objektif yang dinyatakan di atas, persoalan kajian yang berikut telah 

dibentuk untuk mendapatkan maklumat-maklumat yang diperlukan berhubung 

penggunaan kaedah didik hibur dalam pengajaran kemahiran membaca bahasa Melayu 

di Sekolah Jenis Kebangsaan. 

 

1. Apakah kefahaman guru terhadap penggunaan kaedah didik hibur dalam 

pengajaran kemahiran membaca guru bahasa Melayu di Sekolah Rendah 

Jenis Kebangsaan? 

2. Bagaimanakah guru bahasa Melayu melaksanakan penggunaan kaedah didik 

hibur dalam pengajaran kemahiran membaca di bilik darjah Tahap Dua 

Sekolah Rendah Jenis Kebangsaan? 

3. Apakah kesesuaian aktiviti dan bahan kaedah didik hibur dalam pengajaran 
kemahiran membaca Tahap Dua di Sekolah Rendah Jenis Kebangsaan? 

 

 



© C
OPYRIG

HT U
PM

 

13 

1.6 Kepentingan Kajian 

Pengkajian ini penting kepada guru-guru bahasa Melayu Tahap 2 di SJKT dan SJKC 

bagi kefahaman tentang konsep dan ciri-ciri didik hibur berfokus kepada penggunaan 

kaedah didik hibur dalam pengajaran kemahiran membaca dikuasai oleh guru-guru. 

Selain itu, guru-guru dapat mengesan sejauh mana penggunaan kaedah didik hibur 

tersebut telah digunakan dan mengambil tindakan merancang dan menambah baik  

pengajaran mereka bagi sesi pengajaran seterusnya. Guru juga dapat mengenal pasti 

perkembangan penguasaan kemahiran membaca mekanis murid-murid hasil daripada 

penggunaan kaedah didik hibur dalam pengajaran kemahiran membaca. Demikian juga, 
para guru dapat membuat perancangan intervensi berkaitan peningkatan pedagogi mata 

pelajaran Bahasa Melayu khususnya kaedah didik hibur. Kajian ini dijadikan sebagai 

panduan atau kayu ukur bagi guru untuk menjayakan sesi pengajaran dan pembelajaran 

kemahiran membaca yang lebih berkesan dan menyeronokkan. Hasil dapatan kajian 

membolehkan satu pembaharuan dicapai dalam strategi pengajaran bahasa Melayu 

khususnya kepada  murid bukan Melayu. Kelompangan dalam aspek ini akan menjadi 

penyebab utama kepada sistem pendidikan gagal melahirkan keperluan pelajar di negara 

ini. Kenyataan Zanariah dan Zamri (2017), menyatakan bahawa kaedah didik hibur 

dalam bilik darjah memberi ruang kepada pembelajaran  berpusatkan murid menjadi 

lebih interaktif. Guru-guru bahasa Melayu perlu menerapkan elemen inovasi dan kaedah 

didik hibur untuk menambah baik kualiti pengajaran di dalam bilik darjah. Seperkara, 
dengan adanya unsur didik hibur melalui audio, visual, kinestatik dan taktikal semasa 

pengajaran kemahiran membaca, maka suasana pengajaran menjadi aktif dan interaktif 

kerana murid-murid melibatkan diri dalam proses pengajaran dan pembelajaran, malah 

menghasilkan komunikasi berbentuk dua hala. Menurut kajian Abdul Rasid Jamian dan 

Hasmah Ismail (2013), impak amalan pembelajaran menyeronokkan dalam Bahasa 

Melayu yang lebih ketara adalah kepada aspek perspektif dan aplikasi pengetahuan 

peserta kajian tentang kaedah mahupun teknik yang efektif sehingga mampu 

meningkatkan  prestasi  pengajaran mereka.  Maka, dapatan kajian ini akan menjadi input 

yang berguna kepada BPSH, KPM, Jabatan Pendidikan Negeri (JPN), Pejabat 

Pendidikan Daerah (PPD) serta sekolah-sekolah untuk membuat penambahbaikan 

dengan merancang dan memberi kursus yang lebih berfokus tentang kekuatan didik 

hibur dalam pelaksanaan pengajaran dan pembelajaran mengikut konteks isi kandungan 
mata pelajaran. Dapatan ini juga boleh dijadikan panduan bagi menggunakan 

kepelbagaian strategi, dan bahan pengajaran dan pembelajaran yang dapat menimbulkan 

cabaran, rasa ingin tahu, kawalan, fantasi, kerjasama, persaingan sihat dan pengiktirafan 

dalam kalangan murid. Hal ini selaras dengan enam Aspirasi Murid dalam PPPM 2013-

2015 hasrat yang terkandung dalam kemahian dwibahasa iaitu setiap murid perlu 

menguasai bahasa Melayu sebagai bahasa kebangsaan dan bahasa perpaduan supaya 

mampu digunakan untuk persekitaran kerja apabila tamat persekolahan. Kajian ini 

menggunakan Teori Skemata Membaca yang membina skema dan membuat hubungan 

antara idea-idea dan peranan didik hibur untuk melihat bagaimana proses pengajaran 

membaca berlaku. Kajian akan mengenalpasti sejau mana Teori Skemata membantu 

guru bahasa Melayu melaksanakan pengajaran kemahiran membaca mekanis dengan 
lebih berkesan. Kesimpulannya, kajian yang dilaksanakan penting khususnya guru mata 

pelajaran  Bahasa Melayu di SJK tentang penggunaan kaedah didik hibur dalam 

pengajaran kemahiran membaca.  

1.7 Batasan Kajian 

Kajian ini bertujuan untuk mengkaji pengajaran kemahiran membaca mekanis dalam 

bahasa Melayu di SJK. Kajian berfokus bagaimana guru-guru dapat mengajar kemahiran 

membaca menggunakan kaedah didik hibur. Justeru, pengkaji telah menyatakan 

beberapa limitasi dan menjelaskan justifikasi bagi setiap batasan tersebut. Penyelidikan 

kualitatif secara kajian kes ini hanya melibatkan 6 orang peserta kajian. Walaupun 

mungkin jumlahnya nampak kecil namun persampelan yang kecil mampu menghasilkan 

penemuan yang konkrit serta dapat dikaji dengan lebih teliti. Menurut Lincoln dan Guba 

(1985), kajian yang dijalankan dengan saiz sampel yang kecil namun apabila diterokai 
dengan lebih mendalam dan menyeluruh melalui persampelan bertujuan, maka ia boleh 

mencapai titik tepu. Maksudnya, tiada lagi maklumat baharu yang akan diperoleh 

memandangkan maklumat lama dan baharu telah bertindan dan tepu.  

Pengkaji juga membataskan teknik pemerolehan data kajian kepada triangulasi temu 
bual, pemerhatian dan analisis dokumen sahaja. Teknik ini telah terbukti saling 

melengkapi dan melengkapkan. Pemilihan peserta kajian untuk ditemu bual dan 

pemerhatian terdiri daripada enam orang guru bahasa Melayu yang mengajar di enam 

buah sekolah yang berlainan di salah satu daerah di negeri Selangor iaitu di SJKT dan di 

SJKC sahaja. Justifikasi pemilihan sekolah ini adalah berdasarkan sekolah dikategorikan 

kedudukan dua belas sekolah fokus tahap literasi rendah bagi SJK daerah tersebut iaitu 

tiga orang guru di SJKT dan tiga orang guru di SJKC. Justifikasi pemilihan sekolah 

berdasarkan sekolah yang mendapat kebenaran PPD dan guru besar sekolah tersebut. 

Demikian juga, justifikasi pemilihan sekolah atas kesediaan guru untuk bekerjasama 

dalam kajian ini. Setiap sekolah diwakili oleh seorang peserta kajian dan maklumat yang 

diberikan oleh peserta kajian dapat memberi jawapan kepada objektif kajian. 

Seterusnya, justifikasi pemilihan enam orang peserta kajian berdasarkan pengalaman 

mengajar antara lima hingga lapan tahun mengajar bertujuan untuk melihat pelaksanaan 

pengajaran kemahiran membaca daripada guru-guru berpengalaman dalam KSSR dan 

KSSR semakan. Pengajaran kemahiran membaca ini hanya melibatkan murid tahun 4 
dan tahun 5 sahaja. Seterusnya kajian ini hanya berfokus kepada kemahiran membaca 

mekanis iaitu berdasarkan DSKP Bahasa Melayu SJK, SK 2.2 Membaca dan memahami 

perkataan, frasa dan ayat daripada pelbagai sumber dengan sebutan yang betul dan SK 

2.3 Membaca kuat pelbagai bahan bacaan dengan lancar, sebutan yang jelas dan intonasi 

yang betul. Justifikasi penggunaan kemahiran membaca mekanis adalah melihat cabaran 

guru menganalisis pengucapan iaitu daripada pengetahuan umum kepada konsep generik 

dengan berfokus kepada  Teori Skemata dan model SAVI yang menyokong pengajaran 

guru menerapkan elemen didik hibur bagi pengekalan ingatan murid manakala VAKT 

yang terkandung dalam Model SAVI mewujudkan unsur-unsur yang menimbulkan 

rangsangan pembelajaran.  

Seterusnya, kajian ini hanya berfokus kepada penggunaan kaedah didik hibur yang 

dilaksanakan semasa pengajaran kemahiran membaca di dalam bilik darjah. Setiap 

peserta kajian akan diperhati semasa menggunakan kaedah didik hibur ketika aktiviti 

kemahiran membaca. Justeru, pengkaji akan memerhati sama ada guru melaksanakan 

penggunaan didik hibur tersebut ketika induksi set, semasa langkah dan aktiviti 

pengajaran atau penutupan pengajaran. Seterusnya pengkaji membataskan penggunaan 

kaedah didik hibur yang menjadi fokus kajian iaitu nyanyian, bercerita, lakonan dan 

permainan.  

Batasan kajian bagi metodologi pula menggunakan kaedah temu bual secara separa 

struktur, pemerhatian Pdp dalam bilik darjah dan menganalisis dokumen. Kajian ini 

terbatas di lokasi kajian sahaja. Namun hasil penyelidikan hanya boleh dijadikan rujukan 

bagi kajian yang sama di lokasi lain yang mempunyai ciri-ciri permasalahan yang serupa. 

Selain itu, fokus kajian hanya tertumpu kepada kefahaman guru-guru terhadap kegiatan 

pengajaran didik hibur berfokus kepada kemahiran membaca mekanis Bahasa Melayu 
di SJK menggunakan kaedah triangulasi. Pemerhatian terhadap setiap sampel kajian 

akan dilaksanakan sekurang-kurangnya dua sesi. Sampel kajian juga akan ditemu bual 

sekurang-kurangnya dua kali dan tempoh temu bual adalah 30 minit bagi setiap sesi, 

tertakluk kepada perubahan semasa. Masa yang dicadangkan untuk kutipan data kajian 

adalah sepuluh bulan.Temu bual adalah berstruktur dalam bentuk dua hala berdasarkan 

item-item yang telah dibina. 

1.8 Definisi Operasional 

Terdapat beberapa konsep rujukan yang digunakan dalam kajian  ini dan adalah 

berdasarkan definisi operasional berikut. 

1.8.1 Kaedah  

Kaedah membawa maksud perancangan atau prosedur bagi melaksanakan suatu 

pengajaran secara kemas, teratur dan bersistematik. Kaedah mengikut Kamus Dewan 

Edisi 4 (2005) bermaksud cara atau aturan membuat sesuatu, hukum atau prinsip. Justeru 

itu, sesuatu kaedah terdiri daripada sesuatu siri tindakan yang sistematik dan tersusun 

untuk mencapai sesuatu matlamat. Kaedah ini melibatkan tindak balas antara guru dan 
murid (Rahil Mahyudin et al. 1997). Dalam konteks kajian, pengkaji telah menghuraikan 

secara mendalam berkaitan  kaedah didik hibur bagi pelaksanaan pengajaran kemahiran 

membaca. Menurut Esah Sulaiman (2004), kaedah pengajaran merujuk kepada satu siri 

tindakan guru  atau cara yang sistematik yang bertujuan untuk mencapai objektif 

pengajaran yang telah ditetapkan.  

1.8.2 Pengajaran 

Pengajaran merupakan satu proses yang melibatkan sistem aktiviti- aktiviti yang 

ditujukan kepada murid dengan tujuan membawa perubahan-perubahan tingkah laku 
dalam kalangan murid. Pengajaran ialah segala aktiviti seseorang untuk menghasilkan 

perubahan tingkah laku yang agak kekal dalam diri seseorang yang lain dan perihal 

mengajar, segala sesuatu yang berkaitan dengan mengajar. Kaedah pengajaran 

bermaksud tindakan-tindakan yang dilakukan oleh guru dalam mengendalikan proses 

pengajaran dan pembelajaran. Kaedah pengajaran adalah terdiri daripada beberapa 

langkah atau kegiatan yang mempunyai urutan yang tertentu. Kaedah pengajaran 

merupakan cara yang digunakan untuk mengelola dan menggunakan teknik, isi 

pelajaran, dan alat bantu mengajar untuk mencapai objektif pengajaran. Kaedah 

pengajaran merupakan cara yang digunakan untuk mengelola dan menggunakan teknik, 

isi pelajaran, dan alat bantu mengajar untuk mencapai objektif pengajaran. Bagi kajian 

ini, pengkaji telah menggunakan kaedah didik hibur secara lebih berfokus kepada teknik 

nyanyian, lakonan, bercerita dan permainan bahasa. 

1.8.3 Kefahaman Guru 

Dalam Kamus Dewan (1994), 'kefahaman' merujuk kepada perihal memahami apa yang 

difahami tentang sesuatu atau sejauh mana sesuatu itu difahami,atau tanggapan. 

Kefahaman guru terhadap sesuatu konsep akan memberi gambaran jelas terhadap 

tindakan, keputusan dan amalan dalam bilik darjah (Noraini, 2015). Shulman (1987) 

menyatakan “Satu jenis pengetahuan yang unik bagi seseorang guru dan ia berdasarkan 

kepada guru mengaitkan pengetahuan yang dimiliki kepada pengetahuan isi kandungan 
Integrasi kedua-dua jenis pengetahuan tersebut menghasilkan pengetahuan pedagogi isi 

kandungan. Justeru, dalam konteks kajian ini pengkaji akan mengkaji kefahaman guru 

terhadap penggunaan kaedah didik hibur dan kemahiran membaca daripada aspek 

konsep, ciri-ciri dan jenis-jenis  dan penggunaannya dalam pengajaran dan pembelajaran 

kemahiran membaca bahasa Melayu tahap dua di SJK.   

1.8.4 Pelaksanaan 

Dalam konteks kajian ini, “pelaksanaan” akan dibincangkan merujuk kepada perihal 
perlaksanaan sesuatu perkara berdasarkan kaedah didik hibur pengajaran kemahiran 

membaca. Pelaksanaan Pdp merupakan satu siri tindakan guru yang sistematik, 

bertujuan untuk mencapai objektif pengajaran yang ditetapkan (Grant, Dean, Centre, & 

Losco, (2013). Melalui kajian ini, pengkaji akan memerihal dan menganalisis dengan 

lebih mendalam proses dan jenis-jenis aktiviti berdasarkan kaedah didik hibur semasa 

melaksanakan pengajaran dalam bilik darjah sehingga menghasilkan satu Pdp yang 

menyeronokkan dan berkesan. 

1.8.5 Kemahiran Membaca 

Membaca ialah satu tindakan komunikasi, iaitu satu proses berfikir yang melibatkan 

idea, kenyataan, dan perasaan yang disampaikan oleh penulis kepada pembaca melalui 

perantaraan lambang-lambang bahasa. Menurut Isahak Haron (2011) kemahiran 

membaca merupakan proses mengenal bunyi huruf, membina suku kata seterusnya 

membentuk perkataan yang bermakna serta membaca frasa dan ayat bermula dengan 

ayat mudah yang bertema sehinggalah kepada bentuk ayat yang lebih sukar. Menurut 

Nik Safiah Karim (2014), ayat terdiri daripada sekurang-kurangnya satu subjek dan satu 

predikat dan mengandungi makna yang lengkap. Kemahiran membaca melibatkan 

beberapa domain seperti mengecam bentuk huruf, menyebut bunyi huruf, menyebut 

suku kata, membaca perkataan yang bermakna dan seterusnya membaca ayat. Dalam 

konteks kajian ini, pengkaji akan memerihal penggunaan kaedah didik hibur dalam 

pengajaran kemahiran membaca mekanis dan mentalis. 

1.8.6 Kaedah Didik Hibur 

Kementerian Pendidikan Malaysia (2011) menyatakan `Didik’ membawa erti 

mengajarkan sesuatu pelajaran dalam konteks pengajaran dan pembelajaran manakala 

`Hibur’ dalam konteks pengajaran bermaksud pembelajaran yang menyenangkan atau 

menggirangkan serta  berasa seronok. Kaedah ini dimasukkan dalam KSSR sebagai satu 

transformasi  kurikulum. Mengikut Buku Penerangan KSSR (2016), didik hibur 

membawa maksud mendidik sambil menghibur, bersifat santai dan menyeronokkan. 

Didik hibur merupakan satu altenatif yang bersepadu berbanding kaedah pengajaran 

tradisional. Penyataan ini disokong oleh Mazlan Ismail (2016), yang menyatakan didik 
hibur merupakan satu kaedah alternatif semasa pengajaran dan pembelajaran Bahasa 

Melayu dalam kemahiran membaca. Bahagian Pembangunan Kurikulum (BPK) pula 

melihat didik hibur sebagai satu kaedah dalam proses pengajaran dan pembelajaran yang 

menyeronokkan secara terancang. Unsur keseronokan wujud melalui pengajaran yang 

santai, menarik, menghiburkan, bermakna dan memikat yang dapat membantu 

memperkukuh kefahaman dan merangsang murid untuk belajar.  

1.8.7 VAKT 

Pendekatan pembelajaran yang melibatkan kepelbagaian deria seperti visual, auditori, 
kinestetik dan taktil (VAKT) merupakan elemen yang terkandung dalam kaedah didik 

hibur. Pendekatan kepelbagaian deria dalam  VAKT ini telah dapat merangsang otak 

murid kerana deria penglihatan, pendengaran, pergerakan dan sentuhan semasa proses 

pembelajaran berlangsung. Sepiah Mohd Noor dan Aliza Alias (2019), mendapati 

VAKT berjaya meningkatkan tahap pencapaian murid dalam kemahiran membaca. 

Penggunaan VAKT dalam kaedah didik hibur mampu meningkatkan tahap pengamatan 

murid dan memudahkan mereka untuk mengingati perkara yang dipelajari. Dalam 

konteks kajian ini, elemen visual, audio, kinestatik dan taktikal ini (VAKT) akan 

dirincikan dalam  pelaksanaan pengajaran kemahiran membaca Bahasa Melayu di SJK. 

1.8.8 Model Pembelajaran SAVI  

Model pembelajaran merupakan rancangan pembelajaran yang dijadikan panduan untuk 

guru melaksanakan pengajaran. Menurut Joyce dan Weil 1980 (dalam Rusman, 

2012:133) Model pembelajaran merupakan suatu rencana atau pola yang dapat 

digunakan untuk membentuk perkaitan dalam kurikulum dan bahan-bahan 

pembelajaran. Model Pembelajaran SAVI (Somatis, Auditori, Visual, dan Taktikal) oleh 

Dave Meier merupakan  model pembelajaran yang menyediakan sistem secara lengkap 

untuk melibatkan elemen panca indera dan emosi. Proses belajar bagi model ini 

merupakan cara belajar secara alami. Kinestatik bermaksud belajar dengan bergerak dan 

berbuat, Auditori adalah belajar dengan bertutur dan mendengar, Visual ertinya belajar 
mengamati dan menggambar, dan taktikal ertinya belajar dengan menyelesaikan 

masalah dan menerangkan. Model Pembelajaran SAVI memaksimumkan penggunaan 

elemen panca indera, kognitif, afektif, dan psikomotor tergabung menjadi satu dalam 

proses pembelajaran dengan menggunakan Model SAVI. Menurut Spence dan Frings 

(2020),  pendekataan VAKT ini adalah untuk sokongan pembelajaran yang lebih aktif 

yang melibatkan interaksi murid dengan rangsangan VAKT dan membantu tahap 

tumpuan murid dalam mengingati apa yang mereka pelajari.  

1.8.9 Pengajaran Guru Bahasa Melayu di SJK 

Seorang guru bahasa Melayu terlatih hendaklah kompeten dalam empat bidang utama 
bagi menjadi seorang guru berkesan iaitu pemahaman teori-teori tingkah laku individu 

dan aplikasinya dalam pembelajaran, penguasaan ilmu kandungan mata pelajaran, 

penguasaan kaedah pengajaran, pengetahuan praktikal kendiri dan pemaparan suri 

teladan terhadap murid dan pengajaran. Menurut Cooper (2006),  guru yang berkesan 

adalah guru yang mampu menghasilkan pembelajaran yang dihasratkan. Hasil 

pembelajaran murid adalah kayu pengukur keberkesanan pengajaran guru. Seseorang 

guru bahasa Melayu perlu memiliki kepelbagaian  teknik pengajaran bagi mengajar 

murid yang mempunyai latar belakang dan kebolehan yang berbeza. Kepelbagaian 

kaedah penyampaian guru akan menimbulkan keseronokan dan keberkesanan dalam 

pengajaran. Pengetahuan praktikal kendiri merupakan tahap pengetahuan seorang guru 

mengenai situasi suasana dan konteks sebenar mereka bertugas. Ini merangkumi 
kefahaman, pemahaman dan kecenderungan seseorang guru yang membolehkan mereka 

berfungsi dengan berkesan. Penguasaan ilmu dalam mata pelajaran mengandungi dua 

aspek, iaitu bahan ilmu dan pemilihan bahan bahan pembelajaran yang sesuai. Ilmu 

pengetahuan perlu penggabungjalinan dengan kemahiran mengajar, iaitu kaedah 

mengajar yang sesuai dan difahami oleh murid. Dalam konteks kajian ini, guru bahasa 

Melayu hendaklah memahami dan menguasai DSKP kerana dalamnya terkandung 

elemen-elemen yang mesti disampaikan kepada murid. Termasuklah standard 

kurikulum, kemahiran bahasa, sistem bahasa, pengisian kurikulum, dan strategi 

pengajaran dan pembelajaran berkaitan standard kandungan dan standard pembelajaran 

kemahiran membaca. 

1.8.10 Sekolah Jenis Kebangsaan (SJK) 

Pendidikan sekolah rendah adalah wajib bagi murid-murid selama enam tahun. Sekolah 

Jenis Kebangsaan (SJK) merupakan sekolah rendah kerajaan atau sekolah rendah 

bantuan kerajaan yang menyediakan pendidikan rendah yang sesuai bagi murid berumur 

enam tahun. Terdapat dua jenis SJK iaitu Sekolah Jenis Kebangsaan Cina (SJKC) dan 

Sekolah Jenis Kebangsaan Tamil (SJKT). SJK merupakan sekolah bantuan kerajaan. 

Kurikulum dan bahan bantu mengajar adalah berdasarkan kurikulum kebangsaan yang 

berasaskan kepada Falsafah Pendidikan Kebangsaan.  Penubuhan SJK bermula apabila 

terdapat permintaan daripada kaum Cina dan India di Malaysia untuk mengekalkan 
penggunaan bahasa ibunda sebagai bahasa pengantar serta pengamalan budaya kaum 

tersebut. Demikian dinyatakan dalam Laporan Fenn Wu (1951).  

Namun demikian, Sekolah-sekolah Jenis Kebangsaan dalam kajian ini adalah sekolah di 

bawah KPM, yang terdiri daripada dua jenis sekolah iaitu Sekolah Jenis Kebangsaan 
Cina (SJKC) dan Sekolah Jenis Kebangsaan Tamil (SJKT). SJKC menggunakan bahasa 

Mandarin sebagai bahasa pengantar di sekolah. Semua mata pelajaran kecuali Bahasa 

Melayu, Bahasa Inggeris dan Pendidikan Islam diajar dengan menggunakan bahasa 

Cina. Buku teks juga disediakan dalam bahasa Cina. Demikian juga bagi Sekolah Jenis 

Kebangsaan Tamil (SJKT), menggunakan bahasa Tamil sebagai bahasa pengantar di 

sekolah. Semua mata pelajaran kecuali Bahasa Melayu, Bahasa Inggeris dan Pendidikan 

Islam diajar dengan menggunakan bahasa Tamil. Namun demikian, disebabkan bahasa 

Melayu adalah bahasa kebangsaan, mata pelajaran ini dijadikan mata pelajaran teras dan 
wajib dipelajari oleh semua murid. Kurikulum Bahasa Melayu di SJK memberikan 

penekanan kepada empat kemahiran dalam bahasa, iaitu kemahiran mendengar, bertutur, 

kemahiran membaca dan kemahiran menulis.  

1.9 Kerangka Teorikal Kajian 

 
 

Rajah 1.4 : Kerangka Teorikal Kajian 

1.10 Kerangka Konsep Kajian 

 
 

Rajah 1.5 : Kerangka Konsep Kefahaman Pelaksanaan Dan Kesesuian Kaedah 

Didik alam Pengajaran Kemahiran Membaca Bahasa Melayu 

1.11 Rumusan 

Secara keseluruhannya, berdasarkan perincian dan analisis maklumat daripada latar 

belakang kajian dan pernyataan masalah, pengkaji akan mengkaji kefahaman guru 

bahasa Melayu dalam kaedah didik hibur dan kefahaman guru dalam kemahiran 

membaca. Seterusnya pengkaji akan melihat pelaksanaan kaedah didik hibur tersebut 

melalui aplikasi elemen dan ciri-ciri didik hibur serta kaedah mengajar dalam 

melaksanakan pengajaran kemahiran membaca. Maka, kajian ini merupakan usaha 

pengkajian yang sesuai mengikut keperluan semasa. Segala input dan penemuan yang 

diperolehi dari kajian ini akan membantu guru-guru bahasa Melayu khususnya 
meningkatkan kualiti pengajaran dan pembelajaran demi memenuhi hasrat KPM 

melahirkan murid seperti yang terkandung dalam 6 Aspirasi Murid yang dihasratkan 

melalui Pelan Pembangunan Pendidikan Malaysia (PPPM). 

